
La schanza per duas dunnas è creschida
Cun la nominaziun da Heidi Z’Graggen è la pcd stada buna per ina surpraisa, per part en l’atgna fracziun

� Cun la nominaziun da Heidi Z’grag-
gen per las elecziuns dal cussegl fede-
ral ha la fracziun da la Partida cristian-
democratica dal parlament federal 
procurà per ina surpraisa. La cusse-
gliera guvernativa dal chantun Uri stat 
a disposiziun cun la cussegliera naziu-
nala dal chantun Vallais Viola Amherd 
per la successiun da la cussegliera fe-
derala Doris Leuthard. Tant il cusseglier 
dals chantuns Stefan Engler sco il cusse-
glier naziunal Martin Candinas han 
punctuà che la cussegliera guvernativa 
dal chantun Uri Heidi Z’graggen haja fatg 
ina bun’impressiun e saja sa preschenta-
da fitg bain avant la fracziun da la Parti-
da cristiandemocratica il venderdi passà. 
Tant Candinas sco Engler èn stads pre-
schents a la tscherna da las candidatas e 
dal candidat a disposiziun per la succes-
siun da la cussegliera federala Doris Leut-
hard. Il cusseglier dals chantuns Stefan 
Engler è tuttina stà in pau surprais che 
sias collegas e ses collegas da fracziun han 
dà la preferenza a la cussegliera guverna-
tiva dal chantun Uri avant il cusseglier 
dals chantuns dal chantun Zug Peter 
Hegglin. Che la posiziun da Hegglin en 
connex cun l’ulivaziun da finanzas na sa-
ja betg stada d’avantatg per sia candida-
tura per la tscherna dals candidats entai-
fer la fracziun da la pcd po Engler s’ima-
ginar. Sco directur da finanzas dal chan-
tun Zug aveva Hegglin crititgà l’uliva-
ziun e fatg attent ch’il chantun Zug stop-
pia pajar memia bler. Blers represchen-
tants da la pcd en la fracziun dal cussegl 
naziunal e dals chantuns derivan da 
chantuns da muntogna e probabel n’han 
els betg vulì gidar in criticher da l’uliva-

ziun en il cussegl federal. Engler ha den-
tant punctuà che Hegglin haja sustegnì il 
cumpromiss chattà en chaussa. Tuttina è 
Engler cuntent cun la schelta ed è per-
svadì ch’omaduas candidatas possian re-
preschentar bain ils interess dals chan-
tuns da muntogna en il cussegl federal.

Betg surstà
Main surstà da la nominaziun da Z’grag-
gen è il cusseglier naziunal Martin Can-

dinas. El ha fatg attent che la cussegliera 
guvernativa dal chantun Uri saja stada 
durant diesch onns en la direcziun da la 
pcd svizra ed uschia enconuschenta al-
main a parts da la fracziun. Candinas va-
litescha a moda fitg positiva las duas can-
didatas ord vista da la muntogna e dal 
chantun Grischun. Omaduas repre-
schentian ulteriuramain la regiun dal 
Gottard a la quala la Surselva saja mede-
mamain participada. E Candinas ha 

punctuà che la pcd promovia activ las 
dunnas, la tscherna da las duas candida-
tas saja in ferm mussament. El sco il cus-
seglier dals chantuns Engler han menziu-
nà la buna lavur che la cussegliera guver-
nativa Z’graggen haja prestà en il chan-
tun Uri ed en connex cun las investiziuns 
turisticas ad Andermatt. Che l’opiniun 
dal directur da finanzas dal chantun Zug 
vers l’ulivaziun da finanzas tranter ils 
chantuns nun saja stada d’avantatg per 

sia candidatura è per Candinas cler. Tant 
Candinas sco Engler han menziunà la 
gronda credibilitad che l’ulterira candi-
data da la pcd, Viola Amherd, giaudia 
entaifer la fracziun da la pcd. Quai mal-
grà la dispità avant dretgira pervia dad in 
tschains da locaziun. Candinas è da l’avis 
che talas dispitas na sajan betg abnorma-
las e la fin finala sajan dretgiras qua per 
decider tals cas. El na crai betg che quel-
la dispita interna en il chantun Vallais sa-
ja da dischavantatg per la candidatura 
dad Amherd. Engler percunter vesa 
in’eventuala influenza da quel cas en 
l’evaluaziun tar las ulteriuras fracziuns 
dal parlament federal. Impurtanta tenor 
omadus represchentants grischuns en il 
parlament è la preschentaziun da las duas 
candidatas las trais emnas proximas tar 
las ulteriuras fracziuns. E per Candinas 
èsi cler: «Las commembras ed ils com-
members dal parlament n’èn betg robo-
ters, la fin finala decida era la simpatia 
persunala.» Ed Engler vesa tschertas 
nianzas da valitaziun tranter liberal, con-
servativ, dretg u sanester che vegnan a de-
cider la successiun da Leuthard. 

Clera favorita tar la 
Partida liberaldemocratica

Tar la nominaziun da la fracziun da la pld 
per la successiun dal cusseglier federal Jo-
hann Schneider-Ammann n’hai dà nagi-
nas surpraisas. La fracziun ha tschernì 
sper la cussegliera dal chantuns da S. 
Gagl Karin Keller-Suter il cusseglier dals 
chantuns da la Sutsilvania Hans Wicki e 
momentan n’è nagut en vista che pudess 
franar l’elecziun da Keller-Suter en il cus-
segl federal. Las schanzas per l’elecziun 
da duas dunnas en la regenza svizra èn 
creschidas considerabel.

Cun la nominaziun ha Heidi Z’graggen ha la pcd procurà per ina surpraisa. Ella stat uschia da cuminanza cun Viola Amherd en l’elec-
ziun per la successiun da la cussegliera federala Doris Leuthard. KEYSTONE

